
Жураев Руслан,
Саҡмағош районы, Саҡмағош 1-се һанлы 
урта мәктәбенең 9-сы класс уҡыусыһы.
Хәҙерге заманға үткәндәрҙең еле ҡағыламы?
Хәҙерге заман...Ниндәй һуң ул? Ниндәй буяуҙар менән балҡый? Кешелек йәмғиәтенең тарихы меңдәрсә йыл килеүгә ҡарамаҫтан, халыҡтарҙың бер-береһенә мөнәсәбәтендә үҙгәрешһеҙ ҡалған нәмә бар: доңъяла көслөләрҙе, үҙҙәренең мәртәбәһен белеп йәшәүселәрҙе генә хөрмәт итәләр. Бөгөнгө көндә кешегә донъя көтөү, һөнәр һайлау өсөн республикабыҙҙа бөтә шарттар ҙа булдырылған. Әммә эшһеҙлек, ил иҡтисадының ҡыйратылыуы ҡай саҡ ниндәйҙер аҙым яһарға ҡамасаулай. Йәштәрҙең күбеһе наркоманияға, эскеселеккә бирелә, төрлө ойошмалар барлыҡҡа килә. Ошомо беҙҙең хәҙерге йәшәйеш? Был уйҙарҙан хатта ҡурҡыныс булып китә.
Дәрестә башҡорт һәм рус классиктарының әҫәрҙәрен уҡығанда, яҙыусыларҙың ошондай көндәр киләсәген, шундай иманһыҙ быуын тыуасағын ҡайҙан белгәндәр икән тип уйлайым. Тәрән мәғәнәле әҫәрҙәр ижад иткәндә, быны күҙаллай алғандар. Бөтә кешеләр ҙә мәктәп программаһын уҡыған, ә ни өсөн һуң, ошо матур әҫәрҙәрҙән аҡыл алмайбыҙ. Сөнки беҙ уларҙы уҡыйбыҙ, йөкмәткеһен, образдарҙы анализлайбыҙ, хатта уларға хәҙерге замандағы прототиптарҙы эҙләйбеҙ. Шул уҡ Плюшкинды, Әпкәләй образдарын алһаҡ та, уларҙың әлеге көндә лә арабыҙҙа йәшәп ятыуҙарын күрәбеҙ. Тимәк, улар һәр ваҡыт булған...Шуға ла мин академик М.Л. Гаспаровтың классик әҫәрҙәрҙе өйрәнергә кәрәк тигән фекере менән килешәм, сөнки бөгөнгө көндә классик тип һаналған әйберҙәр ҙә үҙ заманында, хәҙерге тип һаналған. Минеңсә, нәфис әҙәбиәт илдә барған процестарға эйәреп кенә үҙгәрмәй, ул заман менән бергә бара.  Нисек кенә булмаһын, шул вакыттағы заман кешеһенең эске донъяһын, күңелендә барған кисерештәрҙе яҡтыртыу йәһәтенән дә ҙур аҙымдар яһалған.
Уйҙарымды Башҡортостандың халыҡ шағиры Рауил Бикбаевтың һүҙҙәре менән тамамлар инем: «Һүҙ — кешелектең иң ҙур байлығы, һәм уны һаҡларға кәрәк. Уны бысраҡлыҡтан таҙартырға, асылындағы кешене рухландырған, күңелен күтәргән сафлығына ҡайтарырға кәрәк...”

